
U prostoru Parlamentarne skupštine zabranjeno raspravljati o korupciji

Povodom zabrane održavanja u prostoru Parlamentarne skupštine dogovorene i najavljene Konferencije o stanju korupcije u javnim nabavkama i rasprave o predstojećem donošenju novog Zakona o javnim nabavkama, Udruženje građana „Tender“ smatra za uputno da putem sredstava javnog informisanja izvrši dodatni pritisak na predsjedavajućeg Predstavničkog doma Parlamentarne skupštine gospodina dr Denisa Bećirovića, da povuče svoju odluku, jer je u pitanju razmatranje izuzetno aktuelne i značajne problematike u kojoj je predviđeno učešće i najrelevantnijih predstavnika iz struktura najviše vlasti u državi, kojima svakako ne bi bilo primjereno o navedenoj temi voditi raspravu u bilo kom ugostiteljskom objektu.

Budući da ni druga verzija Nacrta novog Zakona koji će se u najskorije vrijeme naći u parlamentarnoj proceduri ne nudi očekivana i potrebna rješenja i mehanizme kojima bi se uspješno i efikasno mogla kontrolisati i sprečavati godišnja pljačka više od 600 milona KM u javnim nabavkama, Udruženje građana „Tender“ je pripremilo održavanje jednodnevne Konferencije na kojoj bi učesnici iz javnog i privatnog sektora, najviše zakonodavne i izvršne vlasti, entitetskih i državne revizije, Agencije za javne nabavke, Ureda/Kancelarije za razmatranje žalbi, Agencije za prevenciju korupcije i koordinaciju borbe protiv korupcije, Ombudsmana, sredstava javnog informisanja i nevladinog sektora, pokušali na osnovu uvodnih izlaganja i dostavljenog inicirajućeg materijala kao i vlastitih iskustava, da iznađu uspješan izlaz iz višegodišnjeg začaranog kruga stalno rastuće korupcije i time doprinesu da parlamentarci mogu objektivnije, konstruktivnije i odgovornije pristupiti donošenju novog stvarno potrebnog antikoruptivnog Zakona o javnim nabavkama. 

Kvalitetna i konstruktivna rješenja koje je Udruženje u formi Amandmana i drugih materijala godinama dostavljalo Agenciji za javne nabavke, kao kreatoru Nacrta novog Zakona, za sad su samo na žalost djelimično prihvaćena, iako bi se po procjeni najupućenijih u problematiku javnih nabavki, korupcija u ovoj oblasti mogla procentualno spustiti ispod 10% i time godišnje uštediti više od 400 miliona KM, što bi u ovo vrijeme naglašene ekonomske krize bilo presudno za moguće preživljavanje sve siromašnijih građana, a istim sredstvima bi se primjera radi mogla povećati svaka od penzija u BiH za više od 90 KM. 

Pored višegodišnjeg ignorantskog odnosa Agencije za javne nabavke i Ureda/Kancelarije za razmatranje žalbi prema antikoruptivnim prijedlozima za donošenje kvalitetnije i primjerenije normativne regulative, kao i nužnog podizanja nivoa odgovornosti u djelovanju i postupanju ovih ključnih institucija u javnim nabavkama, dodatni problem u ovom izuzetno aktuelnom trenutku predstavlja i lična odluka gore navedenog uvaženog gospodina da onemogući održavanje dogovorene Konferencije u Parlamentarnoj skupštini koju je nadležna skupštinska služba, kao i u prethodno organizovanim raspravama na temu korupcije, omogućavala bez bilo kakvih problema.

Razlozi i motivi Predsjedavajućeg Predstavničkog doma da spriječi faktički javnu raspravu u prostoru Parlamentarne skupštine, u pripremi za donošenje najznačajnijeg reformskog Zakona, ne samo u ekonomskom već i u društveno-političkom i moralnom smislu,  nisu nam poznati, jer isti na naš pisani zahtjev nije našao za shodno da odgovori. Navedeno neprimjereno i štetno ponašanje mora da zabrine sve odgovorne pojedince i subjekte u državi, ukupan nevladin sektor i demokratsku javnost. Udruženje postavlja pitanje da li je ovo samo hir najodgovornijeg na najvišoj demokratskoj funkciji u državi ili je to pak dogovoreni stav vodećih političkih partija pobjednika na parlamentarnim izborima da se o korupciji u Parlamentu zabrani javno govoriti i da je za takve rabote valjda najprimjerenije mjesto kafanski prostor?  Ovakvim onemogućavanjem nevladinog sektora da bude zaista efikasan, konstruktivan, odgovoran i koristan servis zakonodavne vlasti neminovno će negativno uticati na procese brže demokratizacije društvenih odnosa i jačanja pravne države.
Udruženje i ovom prilikom još jednom naglašava da je osnovni cilj održavanja Konferencije davanje jasne slike javnosti, a naročito delegatima Parlamentarne skupštine, o stvarnim razlozima koji su BiH učinili najkoruptivnijom državom u regiji i šta bi se konkretno na normativnom i institucionalnom planu u novom Zakonu najnužnije moralo obezbijediti da se odgovornom primjenom Zakona omogući znatno veća transparentnost i efikasnost, a naročito domaćinski odnos prema trošenju javnih finansijskih sredstava u javnim nabavkama, što je svakako najveći interes ekonomski sve ugroženijih građana.

